
தவறாக எண்ணிக்கொண்டு தாக்கியிருப்பேன்!” என்றும் கூறினான். "பல வேலைகளில் ஈடுபட்டிருந்த நான், ஞாபக மறதியில் தவறு செய்துவிட்டால், நீயாவது, நான் இன்னான் அல்லவா?’ என்று தெரிவித்திருக்கக்கூடாதா? அடடா, என்ன பாவம் செய்துவிட்டேன்!” என்று புலம்பிக்கொண்டே, அவன் தன் தவறுக்காக மனம் வருந்துவதுபோல் பாவனை செய்தான்.
அபு ஸிர், நண்பா, ஆண்டவன் உன்னை மன்னிக்கட்டும்! நான் தண்டனை அடையவேண்டும் என்று அவன் விதித்திருந்தான், அது நிறைவேறிற்று! அவ்வளவுதான்! நீ உன் உடை களைக் கழற்றி வைத்துவிட்டு, உள்ளே சென்று, வசதிபோல் ஸ்நானம் செய்!” என்று சொன்னான்.
"ஆண்டவன் பேரில் ஆணை, நீ என்னை மன்னித்துவிட வேண்டும்!” என்றான் சாயக்காரன்.
"நான் யார் மன்னிப்பதற்கு ? ஆண்டவன் உன்னை மன்னிப்பானாக!”
"நண்பா, உனக்கு எங்கிருந்து இவ்வளவு செல்வமெல்லாம் சேர்ந்தது?"
"உனக்கு அருளியவரே எனக்கும் அருள் புரிந்தார்: நான் அரசரிடம் ஹம்மாமைப்பற்றிப் பேசியதன் பயனாக, அவர் உடனே இந்த ஹம்மாமைக் கட்டி முடிக்க உதவி செய்தார்!"
"உன்னை அரசருக்குத் தெரிந்திருப்பது போல், என்னை யும் அவர் நன்றாக அறிவார். உன்னைப்பற்றி நானும் அவரிடம் சிபாரிசு செய்து பேசுகிறேன். நீ என் நண்பன் என்பது அவருக்குத் தெரியாது. அதையும் அவரிடம் சொல்லி வைக்கிறேன்!"
"ஒரு சிபாரிசும் தேவையில்லை. மனிதருடைய உள்ளத்திலே அன்பு உணர்ச்சி தழைக்கும்படி செய்யும் ஒருவன் என்றும் அழியாமல் இருக்கிறான். அவனுடைய அருளால், அரசரும், அவருடைய அதிகாரிகளும் என்னிடம் பேரன்பு கொண்டு,பெரிய உதவிகளையெல்லாம் செய்து வருகின்றனர்!"

